
ham xizmat qiladi. Barcha davrlar bolalar adabiyoti ning taraqqiyot 

tamoyillari, avvalo, maʼrifiylik va tarbiyaviylikda aks etadi. 
Foydalanilgan adabiyotlar: 

 1. Is’hakov Y. So‘z lug‘ati. Toshkent: O‘zbekiston, 2011. 320 b. 

 3. Sayyid S. Ishlar. 11-jild she’rlar. Doston. Toshkent: Sharq, 2018. 

 4. Sharafiddinov O. She’riyatning og‘ir yuki / Sirojiddin Sayyid. Ishlar. 

1-jild she’rlar. She’rlar. Toshkent: Sharq, 2018. – B. 470. 

Zahiriddin Muhammad Bobur. Toshkent: O‘zbekiston, 2011. – B. 53. 

 7. Sirojiddin Sayyid. Yuz oh, Zahiriddin Muhammad Bobur. Toshkent: 

MATN ORQALI O‘QUVCHILARNING MUSTAQIL 

ISHLARINI TASHKIL ETISH 

 

Maxfuza Tuychiyeva  

Alisher Navoiy nomidagi ToshDO‘TAU dotsent v.b., 

pedagogika fanlari bo‘yicha falsafa doktori  

 

Annotatsiya 

Maqolada o‘quvchilarni o‘quv materialiga qiziqtirish, badiiy 

asar mazmunini tushunib yetish, mustaqil xulosa chiqarish, 

mutolaaga rag‘batni oshirish hamda kitobxonlik madaniyatini 

shakllantirishdagi o‘rni yoritilgan. 

Kalit so‘zlar: adabiyot, o‘quv materiali, tanlash, mutolaa, 

savol, topshiriq. 

 

 Barkamol avlodda ma’naviy sifatlarni shakllantirishda 

adabiyotning o‘rni juda muhim sanaladi. O‘quv fani sifatida 

adabiyotning asosiy ashyosi darslik bo‘lib, matn esa uning asosiy 

tarkibiy qismidir. Badiiy matn bilan ishlash badiiy so‘z qudratini his 

qilish, estetik didni o‘stirishga olib keladi. Asosiy vazifani bajarish 

badiiy matnni tahlil qilish, matn orqali nutq o‘stirish orqali erishiladi. 

Tahlil bolada mustaqil fikrlashni tarbiyalasa, aynan nutq o‘stirish 

orqali lingvistik maqsad amalga oshiriladi. Matn bilan ishlash orqali 

nutq o‘stirishning quydagi turlarini farq qilish mumkin: 

1. Matnga oid savol va topshiriqlar ustida ishlash asosida nutq 

o‘stirish. 

2. Matnni ifodali o‘qish asosida nutq o‘stirish. 

3. Test topshiriqlaridan foydalanish asosida nutq o‘stirish. 

4. Matnga tayanib mustaqil ishlar asosida nutq o‘stirish. 

5. Matn mazmunini qayta hikoyalash asosida nutq o‘stirish. 

 Matnga oid savol va topshiriqlar ustida ishlash asosida nutq 

o‘stirish eng samarali va salmoqli ijobiy natijalarga olib keladigan, 

o‘quvchining yosh xususiyatlariga muvofiq, qiziqishi va faolligini 

ta’minlaydigan faoliyat sifatida ko‘riladi. Matnni ifodali o‘qish esa 

adabiyot o‘quv predmetida asosiy nazorat shakllaridan biridir. Test 

topshiriqlari orqali nutq o‘stirishda “inkor qilish”dan foydalanish 

mumkin bo‘ladi. Unda o‘quvchi har bir test variantining noto‘g‘ri 

javobini nima uchun to‘g‘ri javob bo‘la olmasligin izohlab berishi 

lozim bo‘ladi. Matnga tayanib mustaqil ishlar asosida nutq o‘stirish 

kichik guruhlarda “Birgalikda o‘qish” texnikasidan foydalangan 

holda tashkil etish mumkin bo‘ladi: 

1. 5-6 o‘quvchidan iborat guruhlar tuziladi 

2. Guruh ichidan ekspert tayyorlanadi va u o‘quvchilarning ishini 

nazorat qilib turadi. 

3. Har bir guruhga umumiy mavzuning bir qismi bittadan topshiriq 

qilib beriladi. 

4. Har bir guruh ichida umumiy topshiriq taqsimlanadi. 

5. Hamma yakka tartibdagi topshiriqni bajaradi. 

Matn asosida mustaqil ishlash uchun insert, FSMU, tushunchalar 

izohi kabi texnologiyalardan ham foydalanish mumkin bo‘ladi. 

Professor S.Matjonov bilimlarning to‘la o‘zlashtirilishi uchun 

o‘quvchilar matn mazmunini mustaqil ravishda o‘z so‘zlari bilan 

qayta hikoya qilishlarini talab qiladi, ya’ni iloji boricha o‘quvchining 

o‘z so‘zlari bilan qayta hikoyalashga e’tibor qaratilmog‘i lozim deb 

hisoblaydi. Matn mazmunini qayta hikoyalash boshlang‘ich sinf 

o‘quvchilarining yosh psixologiyasiga monand ish. Ularning yoshida 

o‘qigan yoki eshitganlarining mazmunini eslab qolish imkoniyati 

kuchli bo‘ladi. O‘qish darslarida mazkur yoshdagi bolalarga xos 

bo‘lgan bunday tabiiy psixologik xususiyatni yanada rivojlantirish 



~ 93 ~ 

maqsadida o‘rganilgan badiiy matnlarni qayta hikoyalashga urg‘u 

beriladi. O‘zbek adabiyoti kursining ilk bosqichini, asosan, xalk 

og‘zaki ijodi namunalari tashkil etadi, albatta. 5-sinflarda xalq ogzaki 

ijodi namunalaridan ertaklar, rivoyatlar, afsonalar, dostonlar, matal-

maqol, topishmoqlar, tez aytishlar o‘rganish uchun ko‘proq havola 

etilgani o‘rinlidir. Chunki xalq yaratgan ertak va afsonalarning tili 

sodda, ravon va bu yoshdagi o‘quvchi ruhiyati va qiziqishlariga mos 

bo‘ladi. Kichik o‘smir yoshidagi o‘quvchining psixologiyasi 

sarguzashtlarga boy asarlarni o‘rganishga moyil bo‘ladi. Xalq 

maqollari va matallari ham bolalarning axloqiy jihatlarini to‘g‘ri 

shakllantnrishga hissasini qo‘shadi, ham o‘quvchilarning nutqini 

o‘stirishga xizmat qiladi. 

 Gulxaniyning “Zarbulmasal” asari o‘rganish misolida buni 

ko‘rib chiqamiz. Mashg‘ulotda quyidagilar amalga oshirildi: asar 

haqidagi nazariy ma’lumotlar kamaytirilib, matndan faqat masallar, 

naqllargina emas, asar qahramonlarining qiyofasini ochadigan 

lavhalar berilib, ulardagi maqollarga alohida e’tibor berildi. 

O‘quvchilarda “Zarbulmasal” haqida yaxlit tasavvur matn orqali 

hosil qilinishiga harakat qilinib, Yapaloqqushning Ko‘rqushni 

sovchilikka yuborishi, Ko‘rqushning yo‘lga tushishi, Hudxud bilan 

uchrashib, bir-biriga “Maymun bilan najjor”, “Tuya bilan bo‘taloq” 

masallarini aytib bergan o‘rinlari o‘qish uchun tavsiya qilindi. 

Masallardan kelib chiqadigan xulosalar, “qissadan hissa chiqarish”, 

obrazlar tabiatiga xos jihatlar savol va topshiriqlar orqali ochib 

berilgandan so‘ng, o‘quvchilarga Yapaloqqush, Hudxud tilidan 

chiqqan maqollarni o‘zgartirib, ma’nodoshlarini topish topshirig‘i 

berildi. Yapaloqqush tilidan chiqqan “Karnay misdin, balg‘am isdin” 

maqolining bugungi kundagi sinonimlarini topishda o‘quvchilar 

orasida ikkilanishlar sezilgan bo‘lsa, Ko‘rqush tilidan aytilgan 

“Yolg‘on masal turmas”, “Chumchuq semirsa, botmon bo‘lurmi?” 

“Uyat o‘limdan qattiq”, “Ko‘r tutganini qo‘ymas, kar eshitganini 

qo‘ymas” , “Bo‘l! Og‘iz bo‘lma, oyoq bo‘l”, “Oyoq yugurigi oshga, 

og‘iz yugurigi boshga” kabi maqollarini sharhlash bahs-munozaraga 

aylanib ketdi.  

Yolg‘on so‘z qoralangan maqol o‘rniga ma’nodoshini 

qo‘llashda o‘quvchilar maqoldagi so‘zlar eskirganligiga e’tibor 

qaratdilar. Gulxaniy yashagan davr ruhiyatini saqlash, asar 

ko‘rinishiga ta’sir etmaslik uchun ma’nosi bilan birga, matn shakli 

ham uyg‘un bo‘lishi kerakligini ta’kidlagan o‘quvchilar “Yirtiq uyni 

el topar, yolg‘on so‘zni chin topar”, “Yolg‘on so‘z yoqadan chiqadi”, 

“Yolg‘onchi to‘rga bir o‘tar, ikki o‘tmas”, “Yolg‘onchining uyi kuysa 

ham, hech kim ishonmaydi”, “Yolg‘onchi chin deya olmas, chin desa 

ham el ishonmas”, “Chinni yolg‘onga chulg‘ama, durni loyga 

bulg‘ama”, “Rost bilan yolg‘onning orasi – to‘rt enlik” kabi 

maqolalari orasidan “Rost bilan yolg‘onning orasi – to‘rt enlik” 

maqolini matn uchun mos deb bilishdi. Ham “enlik” so‘zining hozirgi 

kunda keng muomalada emasligi, ham maqolda yolg‘on gapirishdan 

qaytarish ma’nosi borligi uchun eng mos deb hisoblashdi. “Uyat 

o‘limdan qattiq” maqoli o‘rniga “Eman daraxtning egilgani – singani 

er yigitning uyalgani – o‘lgani”, “Yigitni or o‘ldirar, tuyani – sarvar” 

maqollari yigit so‘zi tufayli to‘g‘ri kelmaydi, garchi asarda odamlar 

hayoti bayon qilingan bo‘lasa-da, qushlar tilidan hikoya qilinyapti, 

ular esa o‘zlarini odamlarning obrazi ekanligini “bilishmaydi” degan 

qiziqarli javoblar berildi. “Yuz qizili ketar, yuz xijili ketmas”, “Yuz 

yuzga tushar, uyat – ichga” maqollarini qo‘llash mumkin deb 

topishdi.  

“Og‘zingni ochguncha, ko‘zingni och”, “Og‘iz – bir, quloq – 

ikki, bir so‘zlab, tingla tingla qirq ikki”, “Og‘zi bilan o‘roq o‘rgan” 

“So‘z bilmagan – el boshiga yov keltirar ”, “Bir so‘zla, qirq tingla” 

kabi maqollarni ma’nodoshlari sifatida keltirib, “So‘z bilmagan – el 

boshiga yov keltirar” maqoli “Oyoq yugurigi oshga, og‘iz yugurigi 

boshga” maqolining eng maqbul ma’nodoshi deb topishdi. 

“Ko‘r tutganini qo‘ymas, kar eshitganini qo‘ymas” maqoli 

o‘rniga “Ko‘rning qo‘liga tushma, karning oyog‘iga” maqoli eng mos 

ekanligini, “Ko‘rga ko‘rsatma, karga gapirma” maqoli deyarli bir 

ekanligini, uni qo‘yishsa, o‘zlari uchun ijodiy, yangilik bo‘lmasligini 

bildirishgani tajriba sinflarida topshiriq o‘quvchilar uchun 

ijodkorlikni uyg‘otganligidan darak beradi.  

Demak, metodikaga oid darsliklarda berilganidek 

[Husanboyeva Q., Niyozmetova R., 2022: 209], adabiyot darslarida 

o‘quvchilarning mustaqil ishlashlarini samarali tashkil etish uchun 

quyidagilarni amalga oshirish maqsadga muvofiq bo‘ladi: 

• o‘rta va yuqori sinf o‘quvchilarining turli xil mustaqil faoliyat 

turlarining uzviyligi va uzluksizligini ta’minlash; 

• o‘quvchilarning mustaqil faoliyatining adabiy ta’lim jarayonini 

tashkil etishning boshqa shakllari (dars, sinfdan tashqari tadbirlar) 

bilan bog‘liq holda tashkil etish; 

• adabiyot darslarida badiiy asarni o‘rganishning barcha 

bosqichlarida o‘quvchilarni mustaqil faoliyatga yo‘naltirish. Bunga 

quyidagilarni hisobga olgan holda individual yondashuv talab etiladi: 

a) o‘quvchining shaxsiy sifatlari; 

b) o‘quvchilar adabiy rivojlanishining turli darajalari; 

v) o‘quvchilarning qiziqishlari va ehtiyojlari; 

g) turli madaniyatlarni tashuvchilarni birlashtirgan polietnik 

sinflarning mavjudligi va hk. 

Matn orqali o‘quvchilarning mustaqil ishlarini tashkil etishda 

ularning yosh xususiyatlarini hisobga olish adabiy ta’limdan 

kutilayotgan natijaning samarali bo‘lishini kafolatlaydi. 

Foydalanilgan adabiyotlar: 

1. Matchanov S. Umumta’lim tizimida adabiyotdan mustaqil ishlarni 

tashkil etish. Ped. fan. dokt.... diss. – T., 1998. – 306 b.  

2. Ahmedov C., Qo‘chqorov R., Rizayev Sh. Adabiyot. 6-sinf uchun 

darslik. I qism –T.: Ma’naviyat, 2017. – 240 b. 

3. Husanboyeva Q., Niyozmetova R. Adabiyot o‘qitish metodikasi. –T.: 

Oʻzbekiston, 2002. – B. 503.  

 

 

AVAZ O‘TAR G‘AZALINING YANGICHA O‘QUV TAHLILI 

 

Dilfuza Tuxliyeva 

ToshDO‘TAU katta o‘qituvchisi, 

pedagogika fanlari bo‘yicha falsafa doktori (PhD) 

 

Annotatsiya 

Mazkur maqolada Avaz O‘tarning ta’lim bosqichlarida 

o‘rganish belgilab qo‘yilgan “Har tilni biluv…” deb boshlanuvchi 

g‘azalining yangicha o‘quv tahlili va uni amalga oshirishning ilmiy-

nazariy jihatlari xususida so‘z boradi. Muallif o‘quv tahlilini amalga 

oshirishda mutlaqo yangi yo‘ldan boradi, bunda, asosan, ontologik 

tahlil metodiga tayanadi. 

